
 
Gemeinsam Äntwert vun der Kulturministesch an der Ministesch fir Ëmwelt, Klima an nohalteg 
Entwécklung op d’parlamentaresch Fro n°7489 vum 19. Januar 2023 vum Här Deputéierte Marc 
Goergen  

1. Wéi ee Ministère ass zoustänneg fir d'Kadasterparzellen 1419/6436, 1419/6437, 
1419/6438,1419/6439 a 1419/6440? 

Wat genau mat “zoustänneg” gemengt ass, ass net kloer novollzéibar. D’Parzelle sinn am Besëtz vum 
Staat. 

2. Wat plangt de Staat mat dësen Terrainen ze maachen? 
• Falls ee Projet do ass, wou ass dësen drun a bis wéini soll e fäerdeg gestallt ginn? 
• Falls nach kee Projet do ass: op wat gëtt gewaart? 

Et gëtt nach keen detailléierte Projet fir dës Kadasterparzellen a fir d’Gebaier déi drop stinn. 

Verschidde Parzelle (1419/6435, 1419/6439 an 1419/6440) kéinten awer an Zukunft fir d‘Arrichte vun 
engem Atelier mat Garage, Depot, Büroen a Sanitaire fir d‘Aktivitéite vun der Minièresbunn Dhoil asbl 
benotzt ginn. 

Am Moment kuckt den Institut national pour le patrimoine architectural - INPA mat dësem Veräin wat 
di genau Besoine sinn. Dat historescht Material, wat benotzt gëtt fir Faarten mat de Visiteure vum 
Fond-de-Gras, kéint hei uerdentlech versuergt an ënnerhale ginn. 

Et kann een an deem Kontext och präziséieren, dass dem Ministère fir Ëmwelt, Klima an nohalteg 
Entwécklung oder enger vu senge Verwaltungen keng Demande an dësem Kontext virläit. 

3. Sinn d'Terraine kontaminéiert a missten se am Fall vun enger Bebauung sanéiert ginn? 

Der Ëmweltverwaltung läit keng Buedemetüd vir wou eng méiglech Kontaminatioun op de 
betraffenen Terrainen ënnersicht gi wier. Op Basis vun de fréieren Aktivitéiten um Site kann allerdéngs 
net ausgeschloss ginn, dass Kontaminatiounen do sinn. 

Vu dass keng Informatiounen betreffend méiglech Kontaminatioune virleien, kann d’Fro op am Fall 
vun enger Bebauung sanéiert muss ginn, am Moment net beäntwert ginn. Aschätzungen iwwert 
méiglech Buedemsanéierunge kënne réischt gemaach ginn, wa bis bekannt ass ob a wat fir eng 
Schuedstoffer wou am Buedem leien a wéi déi konkret geplangten Nonotzung ausgesäit. 

4. Wéi steet et ëm d'Stabilitéit vun den Terraine fir de Bau vu gréissere Strukturen? 

Vu datt nach keen detailléierte Projet ausgeschafft ginn ass, goufen nach keng Etüden iwwert 
d’Stabilitéit vun dësen Terrainen a Gebaier gemaach. 

Et sief allerdéngs drop higewisen, dass Informatiounen iwwert déi geologesch Kuschen am 
natierlechen Ënnergrond op der geologescher Kaart um Geoportail disponible sinn. Aus där geet ervir, 
dass ënnerschiddlech geologesch Kuschen aus dem Jurassique (dom3 bis dom1, dou, lo7 bis lo4) bei 
deene betraffene Parzellen ustinn. D’Fro vun der Stabilitéit baséiert deemno op de Propriétéiten vun 
dëse geologesche Kuschen an eventuellen Opfëllmaterialien. 

5. Gesinn d'Ministere Punkten, déi géint de Bau vun engem Hotel op dëser Plaz géife schwätzen? 

Ob den Terrain vun der aler Trax selwer sech fir de Bau vun engem Hotel eegent ass bis elo net 
analyséiert ginn, hei missten awer aner Consideratioune mat a Betruecht geholl ginn wéi d’Besoine 
vun der Minièresbunn an d’Stabilitéit vum Terrain. 

Ouni konkret Informatiounen iwwert de Kontaminatiounszoustand oder aner emweltrelevant 
Aspekter (z.B Naturschutz, Ofwaasser, ...) vun deene betraffene Parzellen, ass et nët méiglech eng 
kloer Äentwert op dës Fro ze ginn. 

6. Wäerten déi zoustänneg Ministèren d'Gespréich mat de Bedeelegte sichen, fir ee Projet op 
dësem Site ze realiséieren? 

Wéi schonn uewe gesot, gëtt et Iddie fir ee Projet op deem Terrain. Och wann et net kloer ass, wien 
mat “Bedeelegte” gemengt ass, kann sech awer natierlech all Acteur mat enger konkreter Iddi fir ee 
Projet op deem Site un d’Ministère wenden. 

 

 
 

 Lëtzebuerg, 3. Mäerz 2023. 
 

D’Kulturministesch 
 

(s.) Sam Tanson 

